Әйтеке би

     Әйтеке Бәйбекұлы (1682-1766)- Кіші жүздің бас биі, Тәуке  ханның ел басқарудағы ақылгөй кеңесшілерінің бірі, белгілі шешен. Қазақ хандығының ішкі және сыртқы саясатына байланысты маңызды мемлекеттік істерді шешетін хан кеңесінің белді мүшесі болды, сондай-ақ  сот міндеттерін де қоса атқарды. Төле, Қазыбек және басқа билермен бірге қазақтың бытыраңқы тайпа-руларының басын біріктіріп, бір орталыққа қарайтын бірегей хандық құруға атсалысты. Қазақ халқының жоңғар басқыншыларына қарсы күресін ұйымдастырып, басшылық етті. 17 ғасырдағы қазақ қауымының қарым-қатынастарын реттейтін, қоғамдық қатынастардың негізгі салаларын қамтитын  «Жеті  жарғы» әдет заңын жасауға қатынасты. Әйтекенің өнегелі істері мен сөздері халық арасында кеңінен тараған.

Абай Құнанбайұлы би-болыстық қызметі барысында даулы істерді талқылауда Әйтеке бидің мақал-мәтелдері мен өнегелі сөздерін орынды жерінде әрдайым қолданып отырды.

                                                                            С.Созақпаев

Әйтеке бидің нақыл сөздері

Ашу деген ағын су,

Елінің туы болады.

Атадан жаман ұл туса,

Көшінің ең соңы болады.

Сөз қуған пәлеге жолығады,

Жол қуған олжаға жолығады.

Қазыбек би

Қаз дауысты Қазыбек (1665-1765)- Орта жүздіңтөбе биі, атақты  шешен, мемлекет қайраткері,   Абайдың түп нағашысы.Арғын ішінде Қаракесек руыннан шыққан. Ол Тәуке, Сәмеке, Әбілмәмбет, Абылай хандардың тұсында ел басқару ісіне белсене араласып, қазақ хандықтарының ішкі және сыртқы саясатына елеулі ықпал еткен. Жоңғар басқыншылығына қарсы халық күресін басқарушылардың бірі болды. Қазыбек би Тәуке ханның «Жеті жарғысын» жасауға қатынасқан.Ресеймен, Цинь империясымен бейбіт қатынас орнатуды жақтаған. Ел арасында Қазыбек би айтқан қанатты сөздер, әділ биліктер туралы аңыз-әңгімелер көп тараған.  Қазыбек би туралы әр түрлі деректер архивтерде мол сақталған. Абай сияқты көптеген ақындар Қазыбек бидің ұлағатты сөздерін жақсы біліп, өз тәжірибесінде пайдаланып отырған.

Төле би Әлібекұлы

Төле би Әлібекұлы (1663-1756) –Ұлы жүздің төбе биі ,    атақты шешен. Тәуке ханның (1680-1718) үш жүзді бір  орталыққа бағындырып, Қазақ хандығын нығайтуға  бағытталған шараларын жүзеге асыруға қатынасқан . «Жеті жарғы» заңына тарихи-саяси жағдайларға байланысты өзгерістер енгізіп, жетілдірді. Қазақ хандығы шағын иеліктерге бөлініп, ыдыраған кезінде Ұлы жүзді билеген. Қазақ қоғамын біріктіріп, жоңғар феодалдарының езгісінен азат етуге басшылық еткен. Төле бидің есімімен байланысты толып жатқан мақал-мәтел, нақыл сөздер мен билік кесімдер халық арасында кең тараған.

Абай Төле бидің билік кесімдері және «Жеті жарғыда» тұжырымдалған әдет заңы туралы ой-пікірлерімен жақсы таныс болды. Ақын «Семей қазақтары үшін қылмысты істерге қарсы заң ережесін» (1885) жасауда «Жеті жарғының» қағидаларын пайдаланған.

Төле бидің нақыл сөздер

Біліп айтқан сөзге құн жетпейді,

Тауып айтқан сөзге шын жетпейді.

Өзің білмесең, білгендерден үйрен,

Үйренгеннен ештеңең кетпейді.

Жаңбыр жаумаса жер жетім,

Басшы болмаса ел жетім,

Ұқпасқа айтқан сөз жетім.

Кәсіп болмай нәсіп болмас.

Әйел алсаң көріктіге қызықпа,

тектіні ал.

Шешендік сөздер

          Халық ауыз әдебиеті үлгілерінің бәрінде де көркем айшықталған тіл өнері аса мол.  Алайда халық шешендік сөздер қатарына бітімі ауыр дау – жанжалға, жауабы қиын тосын сұраққа әділ шешім тапқан ой түйіні шүбәсіз, дәлелі бұлтартпайтын тұжырымды, тапқыр тіл туындыларын ғана қосады. Шешендік сөздер өмірдің алуан құбылыстарын аз сөзбен шебер кестелеуі жағынан мақал – мәтелдермен төркіндес келеді. Ұзақ немесе қысқа әңгіме сүрлеуінен туындаған нәрлі сөз айшықтары көп жағдайда дербес мақал – мәтел дәрежесінде де қолдана береді.

Шешендік сөздерді халық әдетте белгілі бір аяулы аруының, ардагер асыл азаматының есімдерімен қабыстыра қозғайды. Олардың санатына ертедегі Асан мен аңыздағы Жиреншеден бастап, тарихқа танымал Ұлы жүздің атақты Төле биін, Орта жүздің Қаз дауысты Қазыбегін, Кіші жүздің Әйтеке биі мен бертіндегі Сырым батырын қосып, сол есімдерге байланысты өнегелі сөздерді шарапатты дұға есебінде ұсынады.

Шешендік сөздер терең мағыналы, тіл өрнегі қисынды, ой ұтқырлығы мен шешендікті дәріптейтін дуалы сөз үлгілері  ғана емес, халық даналығының дүниетанымдық, тәлім-тәрбиелік мән-маңызы өлшеусіз асыл қазынасы болып табылады.
